
OROL DENGIZINING PAYDO BO‘LISHI VA GIDROLOGIK O‘ZGARISHLARI 

TARIXIDAN 
 

For citation: Sanjarbek R.Davletov, Bakhodir M.Bekimbetov, FROM THE HISTORY OF THE 
FORMATION AND HYDROLOGICAL CHANGES OF THE ARAL SEA. Look to the past. 2026, 
vol. 9, issue 1. 
 
 

http://dx.doi.org/10.5281/zenodo.18498731 
 
 

ANNOTATSIYA  
Ushbu maqolada Orol dengizining paydo bo‘lishi va gidrologik o‘zgarishlari tarixi tahlil 

qilingan. Neogen davridan boshlab Turon pasttekisligidagi tektonik harakatlar, Amudaryo va 
Sirdaryo daryolari oqimining yo‘nalishidagi uzluksiz o‘zgarishlar dengizning shakllanishi va suv 
sathining dinamikasiga sabab bo‘lgan. Tarixiy taraqqiyotning turli bosqichlarida Orol dengizi suv 
sathining ko‘tarilishi va pasayishi iqlim o‘zgarishlari, geografik transformatsiyalar va insonning 
xo‘jalik faoliyati bilan bog‘liq holda kechgan. Xususan, sug‘orish tizimlarining barpo etilishi yoki 
buzilishi suv yo‘nalishini sezilarli darajada o‘zgartirgan. 

Maqolada arxeologik, geologik, tarixiy manbalarga tayanilgan holda dengiz va uning 
havzasi atrofidagi ijtimoiy-iqtisodiy hayot, jamiyat va tabiat o‘rtasidagi munosabatlar, transgressiya 
va regressiya jarayonlari haqida so‘z yuritilgan.  

Kalit so‘zlar: Orol dengizi, Amudaryo, Sirdaryo, suv sathi, geologik jarayonlar, suv rejimi, 
Neogen davri, irrigatsiya, antropogen ta’sir. 

ИЗ ИСТОРИИ ОБРАЗОВАНИЯ И ГИДРОЛОГИЧЕСКИХ ИЗМЕНЕНИЙ 
АРАЛЬСКОГО МОРЯ 

АННОТАЦИЯ 
В статье анализируется история образования и гидрологических изменений 

Аральского моря. Начиная с периода неогена тектонические движения в Туранской 
низменности и постоянные изменения направления течения рек Амударья и Сырдарья 
обусловили образование моря и динамику уровня воды. На разных этапах исторического 
развития подъем и падение уровня воды Аральского моря происходили в связи с изменением 
климата, географическими преобразованиями и хозяйственной деятельностью человека. В 
частности, строительство или разрушение ирригационных систем существенно изменили 
течение воды. 

В статье рассматривается социально-экономическая жизнь вокруг моря и его 
бассейна, взаимоотношения общества и природы, а также процессы трансгрессии и 
регрессии на основе археологических, геологических и исторических источников. 

Ключевые слова: Аральское море, Амударья, Сырдарья, уровень воды, 
геологические процессы, водный режим, неогеновый период, орошение, антропогенное 
воздействие. 

Bakhodir M. Bekimbetov,  

Candidate of Historical Sciences, 

bahadyrbekimbetov35@gmail.com. 

 
FROM THE HISTORY OF THE FORMATION AND HYDROLOGICAL CHANGES 

OF THE ARAL SEA 
 

ABSTRACT 
The article analyses the history of formation and hydrological changes of the Aral Sea. Since 

the Neogene period, tectonic movements in the Turan lowland and constant changes in the direction 
of flow of the Amu Darya and Syr Darya rivers have determined the formation of the sea and the 
dynamics of the water level. At different stages of historical development, the rise and fall of the 
Aral Sea water level occurred due to climate change, geographical transformations and human 
economic activity. In particular, the construction or destruction of irrigation systems has 
significantly changed the water flow. 

The article discusses the socio-economic life around the sea and its basin, the relationship 
between society and nature, and the processes of transgression and regression based on 
archaeological, geological and historical sources. 

Index Terms: Aral Sea, Amu Darya, Syr Darya, water level, geological processes, water 
regime, Neogene period, irrigation, anthropogenic impact. 

  
1. Dolzarbligi:  
Orol dengizi - Markaziy Osiyoda joylashgan yopiq suv havzasidir. Shimoldan Qozog‘iston, 

janubdan O‘zbekiston, ya’ni Qoraqalpog‘iston Respublikasi yerlari bilan o‘ralgan. Dengiz sug‘orish 
va gidrologik tizimlar bilan chambarchas bog‘liq, tabiiy-geografik va tarixiy jihatdan mintaqada 
juda muhim suv havzasi hisoblanadi. Uning shakllanish tarixi, suv sathining ko‘tarilishi va 
pasayishi bilan bog‘liq jarayonlar Markaziy Osiyodagi iqlim, geologik o‘zgarishlar, daryo 
oqimlarining yo‘nalishi hamda inson faoliyati ta’sirida yuz bergan. Orol dengizining paydo bo‘lishi 
haqidagi ilmiy qarashlar - tektonik o‘zgarishlar, Amudaryo va Sirdaryo daryolarining o‘zanlaridagi 

uzoq muddatli dinamikalar bilan bog‘liqdir. Qadimdan bugungacha davom etgan tabiiy va ijtimoiy 
jarayonlar Orol dengizi atrofidagi ekotizimlar, irrigatsiya tizimlari, kishilik jamiyatining turmush 
tarzi va xo‘jalik faoliyatiga sezilarli ta’sir ko‘rsatgan.  

Shu jihatdan, Orol dengizining paydo bo‘lishi va suv sathidagi o‘zgarishlarni ilmiy-tarixiy 
asosda tahlil etish nafaqat mintaqaviy, balki global miqyosda ham dolzarb masala hisoblanadi. Bu 
masalani o‘rganish Markaziy Osiyo sivilizatsiyasining gidrologik va antropogen muhiti haqida 
to‘liq tasavvur hosil qilishga yordam beradi. 

Mavzuga oid adabiyotlarning tahlili (Literature review). Miloddan avvalgi II ming yillikning 
ikkinchi yarmida Amudaryo janubdan Orol havzasiga quyilib, Amudaryoning hozirgi o‘zani va 
Orolbo‘yi deltasining shakllanishi boshlandi [5,9].  

Tarixshunoslik manbalaridan ma’lum bo‘lishicha, Orol dengizi qadimda «Oks ko‘li» va 
«Oks botqog‘i» (S.P. Tolstov ta’kidlaganidek) nomlari bilan tilga olingan. Qadimgi mualliflar ham 
Amudaryo va Sirdaryo daryolarini mos ravishda Oks va Yaksart nomlari bilan zikr qilganlar. Bu 
daryolar Pliniy ta’riflagan «Skiflar bo‘g‘ozi» yoki Ptolemey ta’riflagan «Oksiana ko‘li»ga quyilgan 
deb qayd etilgan [6,20].  

Mustaqillik yillarida ushbu mavzu yuzasidan izlanishlar olib borgan tarixchi olimlardan 
M.B.Hojiyeva (Социальное развитие села Узбекистана в конце 70-х и начале 80-х годов: опыт 
и проблемы. Дисс....к. и. н. Т., 1992), O.M.Yo`ldoshev, R.A.Nosirov (Социальное развитие села 
Узбекистана (1965-1985 гг.). Дисс... д. и. н. Т., 1997) D.B.Babadjanova (Социально-
экономические аспекты межнациональных отношений в Узбекистане. Дисс. д и. н. Т., 1997.), 
K.M.Nasriddinov (Развитие ирригационно-мелиоративного строительства в Узбекистане и его 
общественно-экономические последствия (1981-1990 г.г.). Дисс....к. и. н. Анд., 1995), 
N.Oblomuradov, B.Siddaqov (Социально-экономические аспекты развития совхозного 
производства Узбекистана в 1965-1985 гт.. Дисс... д. и. н. Т., 1994), A.Hazratqulov 
(Социальные проблемы Узбекистана и пути их решения. Специфика, опыт, перспективы 
(1971-1990 гт.). Дисс... д. и. н. Т., 1993), D.Bobojonova va boshqalar o`zlarining tadqiqotlarida 
tabiat va jamiyat munosabatlariga ham to`htalib o`tganlar. 

2. Metodlar va oʻrganilganlik darajasi: 
Maqola umume’tirof etilgan tarixiy-taqqoslash, tizimlashtirish, retrospektiv tahlil kabi 

usullar asosida bayon etilgan bo‘lib, unda Orol dengizi va uning havzasining paydo bo‘lishi, suv 
sathining davriy o‘zgarishlari, daryo oqimlari yo‘nalishining tarixi, shuningdek, tabiiy jarayonlar 
bilan inson faoliyati o‘rtasidagi o‘zaro bog‘liqlikni o‘rganildi. Bu geologik tuzilishlar, iqlim 
o‘zgarishlari va sug‘orish tizimlarining shakllanishi, shuningdek, jamiyatning ekotizimlarga ta’siri, 
umuman mintaqadagi gidrologik muvozanatning shakllanish jarayonlarini tahlil qilish imkonini 
beradi. 

3.Tadqiqot natijalari: 
Olimlarning fikricha, Orol dengizining yoshi 12 ming yilga teng. Neogen davrida Markaziy 

Osiyo hududida kuchli tektonik harakatlar natijasida Turon pasttekisligining markazida uchta 
chuqurlik - Orol, Xorazm va Sariqamish botiqlari shakllangan [1,4]. Bu vaqtda Amudaryo Kaspiy 
dengiziga quyilar edi. Taxminan 70 ming yil oldin u shimolga burilib, katta ko‘l hosil qilgan. 

Keyinchalik daryo o‘z yo‘nalishini bir necha marta o‘zgartirdi. Bundan 10-12 ming yil 
muqaddam Amudaryo yana g‘arbga qarab oqib, Sariqamish botig‘iga yetib borgan va ko‘lga 
aylangan. Bungacha Amudaryo taxminan 1-2 million yil davomida Qoraqum pastliklari orqali 
Sariqamishga oqib o‘tgan, u ilgari faqat suvsiz botiqdan iborat bo‘lgan [2, 17]. Suv oqimi yetarlicha 
katta bo‘lgan, shuning uchun Sariqamish botig‘ida hosil bo‘lgan ko‘l dengiz sathidan 58 m gacha 
ko‘tarilgan. Ortiqcha suv janubga oqib, Uzboy o‘zanini hosil qilgan. U orqali Kaspiy dengizigacha 
bo‘lgan oqim, ehtimol, kamida miloddan avvalgi X-II ming yilliklarda mavjud bo‘lgan. 

Ba’zi olimlarning fikricha, Orol dengizi va uning havzasi so‘nggi pleystotsenda (taxminan 
miloddan avvalgi 12 ming yil oldin) suv bilan to‘la boshlagan. Bu davrda Orolbo‘yi hududlari 
sovuq quruq iqlim, qishda past harorat (-15°) va salqin yoz bilan tavsiflanardi. Og‘ir iqlim 
sharoitlari tufayli bu hudud odamsiz qolgan va faqatgina 8 ming yil oldin isish jarayoni boshlangan. 
Orol dengizining sathi 72-73 metrga ko‘tarilgan, so‘ngra mutlaq balandligi 57-58 metrda 

barqarorlashgan. Dengiz rivojlanishining bu bosqichi «qadimgi Orol» deb nomlangan. U taxminan 
8-5 ming yil oldin, Orolga daryo suvlari oqimi keskin ko‘paygan paytda mavjud bo‘lgan. Bir 
vaqtning o‘zida Amudaryoning barcha delta eski o‘zanlari va Sirdaryoning hozirgi quruq o‘zanlari - 
Quvandaryo va Inkardaryo faoliyat yuritgan. Iliq, nam iqlim o‘rnatilgan (yanvarning o‘rtacha 
harorati -8°, iyulniki +21°-+20°, yog‘ingarchilik miqdori ortgan), Orol havzasining o‘simlik va 
hayvonot dunyosi kengaygan. 

Geolog olimlarning fikriga ko‘ra, Amudaryo deltasining shakllanish jarayoni to‘rt bosqichda 
kechgan bo‘lib, bu bosqichlar daryo oqimining asosiy qismi yo‘nalishlaridagi o‘zgarishlar bilan 
tavsiflanadi. Olimlar Orol havzasining yuqorida qayd etilgan shakllanish davrlarini ta’kidlab, 
Amudaryo suvlarining Orol dengiziga asosiy quyilishi asta-sekin, ehtimol bir necha asr davomida 
yuz berganini ko‘rsatadilar. Bu davrda Amudaryo oqimi yo‘nalishini Sariqamish ko‘lidan Orol 
dengiziga va aksincha o‘zgartirib turgan bo‘lishi mumkin. Suv oqimi yo‘nalishining bunday 
o‘zgarishlari miloddan avvalgi birinchi ming yillikning o‘rtalarigacha davom etgan [3, 196-197]. 
Bu hududda neolit davrida ovchi-baliqchilar istiqomat qilgan. Miloddan avvalgi II ming yillikning 
o‘rtalariga kelib esa, janubiy Oqchadaryo deltasining irmoqlari bo‘ylarida dastlabki dehqonlar 
paydo bo‘lgan. Ular motiga bilan yer haydovchi dehqon-chorvadorlarning xo‘jalik-madaniy turini 
namoyon etgan edilar [4,3]. 

Umuman olganda, ilmiy adabiyotlar tahlili shuni ko‘rsatadiki, Orol dengizi va 
Amudaryoning hozirgi deltasi miloddan avvalgi I ming yillikda shakllana boshlagan. Sirdaryo bir 
nechta o‘zanlarni — Inkardaryo, Janadaryo va keyinchalik Quvandaryo tizimini vujudga keltirgan 
bo‘lib, ular orqali Sirdaryo suvlari Orol dengizining janubi-sharqiy qismiga tomon oqib o‘tgan. 
Mazkur suv tizimlari antik davrda va so‘nggi o‘rta asrlarda faol bo‘lgan. Hozirgi Sirdaryo deltasi 
esa taxminan 2,5 ming yil muqaddam, ya’ni miloddan avvalgi I ming yillikning o‘rtalarida 
Amudaryo va Sirdaryoning Orol dengiziga quyilishi natijasida shakllana boshlagan. 

O‘shandan buyon Orol dengizi bir necha bor regressiya va transgressiya bosqichlarini - 
ya’ni suv sathining pasayishi va ko‘tarilishi jarayonlarini  boshdan kechirgan. Masalan, miloddan 
avvalgi I ming yillikning o‘rtalarida dengiz suv sathi 58–59 metrga yetgan. Bu holat issiq iqlim 
sharoiti o‘rnatilishi, natijada muzliklarning jadal eriy boshlashi va bug‘lanish miqdorining oshishi 
bilan bog‘liq bo‘lgan. I. Volkov va boshqa olimlarning fikricha, aynan shu davrda G‘arbiy Sibirdagi 
muzlik oldi ko‘llarining suvi To‘rg‘ay vodiysi orqali Orol cho‘kma hududiga oqib tushgan [7]. 

Milodiy I ming yillikning o‘rtalarida Orol dengizi suv sathining sezilarli darajada pasayishi 
kuzatildi, bu davrda uning sathi 23-27 metr belgisigacha tushib ketganligi aniqlandi [8,85]. Bu 
voqea dashtlik qabilalarning (xunnlar, eftaliylar, keyinchalik turklar) vohaga bostirib kirishi 
oqibatida sodir bo‘lgan. To‘g‘on va dambalar buzilgach, sug‘oriladigan yerlar xarobaga aylangan. 
Natijada, Amudaryo suvlari yana Sariqamish botiqligiga oqib tusha boshlagan. 

B.Andrianovning yozishicha, «shiddatli tarixiy voqealar nafaqat Orolbo‘yi mintaqasining 
siyosiy xaritasini o‘zgartirgan, balki asosiy dehqonchilik va ko‘chmanchi chorvachilik xo‘jalik-
madaniy hududlarining o‘zaro nisbatiga ham ta’sir ko‘rsatgan. Xorazm vohasi chekkalaridagi antik 
davrga oid aksariyat yirik shahar-qal’alar o‘sha paytga kelib tanazzulga uchragan. O‘ng qirg‘oqdagi 
Xorazmda bir qator yirik sug‘orish tizimlaridagi hayot to‘xtab qolgan edi» [9,112]. Amudaryo 
deltasidagi qadimiy sug‘oriladigan yerlar faqat VII-VIII asrlardan boshlab tiklanishga yuz tutdi. XI-
XII asrlarga kelib, Janubiy Orolbo‘yida yirik vohalar qayta jonlandi. Bu jarayon Xorazmning yirik 
feodal davlat markaziga aylanishi bilan bog‘liq edi. O‘sha davrda sug‘orish tarmog‘i egallab turgan 
umumiy maydon 2,4 million gektarni tashkil etardi. Amudaryoning asosiy oqimi Orolga 
yo‘naltirilgani tufayli, dengiz sathi mutlaq balandligi 54-55 metrga ko‘tarildi [5,12]. 

Bu davrda Amudaryo, Orolning asosiy oqimi sifatida, mintaqadagi ekologik vaziyatga jiddiy 
ta’sir ko‘rsatgan. Bundan tashqari, geotizimlar va ularning tarkibiy qismlariga insonning ta’siri 
ayniqsa kuchli va murakkab bo‘lgan. Amudaryo deltalarida jamiyat va tabiatning o‘zaro munosabati 
daryoning dahshatli tabiiy kuchlarining xo‘jalik faoliyatiga halokatli ta’sirini, shu bilan birga uning 
suv resurslaridan samarali foydalanishning tarixiy misollarini namoyon etadi. Yuqorida keltirilgan 
ma’lumotlardan ko‘rinib turibdiki, Amudaryo oqimining asosiy yo‘nalishi o‘zgarishi tabiat kuchlari 
va xo‘jalik-ijtimoiy faoliyatning murakkab o‘zaro ta’siri natijasida yuz bergan. Agar antik davrga 

qadar Amudaryoning quyi oqimi g‘arbiy havza va Sariqamish botig‘ini kuchli suv bilan ta’minlagan 
hamda Kaspiy dengizigacha yetib borgan bo‘lsa, sug‘orish tizimlari barpo etilganidan so‘ng  
deltaning janubiy irmoqlari qurib, Orol dengiziga oqim ko‘paygan. 

4.Xulosa: 
Shunday qilib, Orol dengizining tabiiy shakllanishi va faoliyati haqidagi tarixiy tahlil bu 

ichki suv havzasini murakkab, yaxlit tabiiy hodisa sifatida tasavvur qilish imkonini beradi. Orol 
dengizi tabiiy shakllanishi va suv sathidagi o‘zgarishlar tektonik jarayonlar, iqlim dinamikasi va 
Amudaryo hamda Sirdaryo oqimining uzoq muddatli o‘zgarishlari bilan bog‘liq bo‘lgan. Qadimgi 
davrdan boshlab inson faoliyati,  xususan, sug‘orish va irrigatsiya ishlari suv oqimining yo‘nalishi 
va Orol dengizi sathiga o‘z ta’sirini ko‘rsatgan. 

Geologik va arxeologik tadqiqotlar natijalari suv havzasida sarhad o‘zgarishlarining tarixiy 
davrlar bilan uyg‘unligini namoyon ettiradi. Shu bilan birga, Orol dengizining hozirgi ekologik 
muammolari o‘z navbatida tarixiy jarayonlarni chuqur o‘rganishni ham taqozo etadi. 

